
Təkcə iqtisadi deyil, həm də mühüm 
geosiyasi əhəmiyyətə malik layihə 

TANAP layihəsinin təməlinin qoyulmasından 7 il ötür 

Cənub Qaz Dəhlizinin seqmentlərini 
“Şahdəniz-2”, Cənubi Qafqaz Boru 
Kəmərinin Genişləndirilməsi, TANAP 
və TAP layihələri təşkil edir. Xatırla-
daq ki, 2012-ci ildə, Avropa İttifaqı 
ilə bəyanatın imzalanmasından bir il 
sonra, Azərbaycan və Türkiyə ara-
sında TANAP layihəsinin inşası ilə 
bağlı müqavilə imzalanıb. Adı çəkilən 
müqavilənin imzalanması Cənub Qaz 
Dəhlizi layihəsinin həyata keçirilməsi 
baxımından çox mühüm hadisə idi. Yeri 
gəlmişkən, 2018-ci ildə TANAP-ın icrası 
başa çatdıqdan sonra, 2020-ci ildə TAP 
layihəsi də yekunlaşdırıldı. 

İki qardaş ölkənin–Türkiyə vǝ 
Azərbaycanın enerji sektorun-
da indiyədək davam edən uğurlu 
ǝmǝkdaşlığının mühüm nümunələrindən 
biri olan TANAP Cənubi Qafqaz Boru 
Kəməri (CQBK) və TAP-la birgǝ Cǝnub 
Qaz Dəhlizinin ən vacib halqasını təşkil 
edib. 

Layihə Azərbaycan, Türkiyə və Avro-
pa İttifaqını bir-birinə daha da yaxınlaş-
dırır və təqdim etdiyi potensial ilǝ qlobal 
enerji geosiyasətini yenidən formalaşdı-
rır. Bu xüsusiyyəti ilə TANAP gələcəkdə 
planlaşdırılması nəzərdə tutulan enerji 
layihələri üçün dǝ baza rolunu oynayır. 

TANAP Azərbaycanın Avropa 
İttifaqı ilə mövcud iqtisadi və siya-
si əməkdaşlığının daha da inkişaf 
etməsinə verdiyi töhfə ilə Azǝrbaycanı 
Türkiyənin ikinci, Avropa İttifaqının isə 
yeni qaz tədarükçüsünǝ çevirir.

Təməli 2015-ci il martın 17-də 
Türkiyənin Qars vilayətinin Selim 
rayonunda qoyulan TANAP Türkiyənin 
ərazisində 1850 kilometrlik məsafə qət 
edir, ölkənin 20 vilayətindən, 67 rayo-
nundan və 600 kəndindən keçərək Av-
ropaya çatır. TANAP Gürcüstan-Türkiyə 
sərhədində genişləndirilmiş CQBK 
(Cənubi Qafqaz Boru Kəməri) ilə birləşir, 
Türkiyə-Yunanıstan sərhədində isə 
TAP-a (Trans-Adriatik Qaz Boru Kəməri) 
qovuşur. Kəmərin Gürcüstan-Türkiyə 
sərhədində başlayıb Əskişəhərdə bitən 

hissəsinin uzunluğu 1350 kilometr, ora-
dan Türkiyə-Yunanıstan sərhədinədək 
olan hissəsi isə 480 kilometr təşkil edir.

Enerjinin İpək yolu sayılan bu kəmər 
2018-ci il iyunun 12-də Türkiyənin 
Əskişəhər şəhərində istifadəyə veri-
lib. Qardaş ölkəyə ilk qaz həcmlərinin 
nəqli planlaşdırıldığı kimi, həmin il 
iyunun 30-da başlanıb. Prezident bu 
qaz xətti barədə deyib: “2007-ci ildə biz 
Azərbaycandan Gürcüstana, oradan isə 
Türkiyəyə uzanan qaz boru kəmərinin 
inşasını başa çatdırdıq. Bunun özü də 
tarixdə bir ilk idi - Azərbaycan qonşu 
ölkələri təbii qaz ilə təmin etməyə başla-
dı. Nəhayət, 2012-ci ildə, Avropa İttifaqı 
ilə bəyanatın imzalanmasından bir il 
sonra biz Azərbaycan və Türkiyə ara-
sında TANAP layihəsinin inşası ilə bağlı 
müqavilə imzaladıq. Bu, “Cənub qaz 
dəhlizi”nin həyata keçirilməsi baxımın-
dan çox mühüm hadisə idi. 2018-ci ildə 
TANAP-ın icrası başa çatdıqdan sonra, 
2020-ci ildə TAP layihəsi də yekunlaşdı-
rılmışdır”.

TANAP təkcə iki ölkə və region 
üçün deyil, həm də bütün Avrasiya 
məkanı üçün önəm daşıyan layihədir. 
Məlum olduğu kimi, Cənub Qaz Dəhlizi 
bir sıra ölkələrin, layihənin ayrı-ay-
rı seqmentlərində tərəfdaşlıq edən 
çoxsaylı şirkətlərin sıx əməkdaşlığı 
nəticəsində gerçəkləşib. Dəhlizlə nəql 
olunacaq təbii yanacağın Avropanın iri 
şirkətləri tərəfindən alınması nəzərdə 
tutulub.

Enerji sahəsində beynəlxalq iş birli-
yinin ən uğurlu layihələrindən biri olan, 
xüsusilə Avropa Birliyi üçün alternativ 
bir enerji dəhlizi yaratması baxımın-
dan strateji əhəmiyyətə malik TANAP 
layihəsi planlaşdırılan qrafikə uyğun 
olaraq tam vaxtında və proqnozlaşdırı-
lan ilkin investisiyanın 45 faizinǝ qənaət 
olunaraq başa çatdırılıb. 

TANAP 16 milyard kubmetr olan 
mövcud ötürücülük gücünün əlavə 
investisiyalar hesabına 31 milyard 
kubmetrə qədər artırıla bilǝcǝk şǝkildǝ 

layihǝlǝndirilib. Sonrakı illǝrdǝ isə 
ölkənin digər təbii qaz yataqların-
dan əldə edilə biləcək əlavə hasilatla 
Azərbaycan, xüsusilə Cənub Şərqi 
Avropa ölkələri üçün çox əhəmiyyətli bir 
qaz tədarükçüsü olacaq. 

Cənub Qaz Dəhlizi layihəsi bu gün 
Azərbaycan, Türkiyə və Avropa İttifa-
qını bir-birinə daha da yaxınlaşdırır və 
təqdim etdiyi potensial ilǝ qlobal enerji 
geosiyasətini yenidən formalaşdırır. 
Bu xüsusiyyəti ilə TANAP gələcəkdə 
planlaşdırılması nəzərdə tutulan enerji 
layihələri üçün dǝ baza rolunu oynayır. 

Prezident İlham Əliyevin çıxışları-
nın birində vurğuladığı kimi, enerji və 
nəqliyyat layihələri Cənubi Qafqazı 
transformasiyaya uğradıb, regionun iki 
ölkəsinə - Gürcüstan və Azərbaycana 
əlavə maliyyə ehtiyatları əldə etməyə 
imkan verib, ölkələrimizin beynəlxalq 
tərəfdaşlar qarşısında əhəmiyyətini 
artırmağa imkan yaradıb. 

Azərbaycanın təşəbbüskarı və 
müəllifi olduğu nəhəng enerji infrastruk-
turu layihəsi olan Cənub Qaz Dəhlizi 
hazırda dünyada inkişaf etdirilən ən 
kompleks təbii qaz boru kəmərləri 
zənciri kimi qiymətləndirilir. Avropa İttifa-
qı üçün prioritet enerji layihələrindən biri 
olan Cənub Qaz Dəhlizi ilk dəfə olaraq 
Xəzər regionundakı qaz təchizatını 
Avropa bazarına birləşdirməklə bütün 
regionun enerji xəritəsini dəyişdirir. Bu 
baxımdan adı çəkilən dəhliz dünya neft-
qaz sənayesində ən mühüm və iddialı 
layihələrdən biridir.

TANAP marşrutu sosial-iqtisadi 
əhəmiyyəti ilǝ Cənub Qaz Dəhlizinin 
önəmli həlqəsini tǝşkil edir. Bununla 
yanaşı, Azərbaycanın “Şahdəniz-2” 
yatağından çıxarılan təbii qaz TANAP-ın 
da yer aldığı Cənub Qaz Dəhlizinin son 
hissəsi olan Trans Adriatik Boru Kəməri 
(TAP) bağlantısı ilə artıq Avropaya 
çataraq dünyanın bu regionunun enerji 
təchizatı təhlükəsizliyinə mühüm töhfə 
verir.

Sonda onu da xatırladaq ki, TANAP 
vasitəsilə bu il yanvarın sonuna qədər 
Türkiyəyə tədarük edilən təbii qazın 
miqdarı 14,5 milyard kubmetrə, Trans-
Adriatik Boru Kəməri (TAP) vasitəsilə 
Avropaya ötürülən qazın miqdarı isə 9 
milyard kubmetrə çatıb.

Türkiyə, Yaxın Şərq və Avropa-
nın “ən uzun və ən geniş təbii qaz 
kəməri” ünvanına malik olan TANAP 
Azərbaycanın “Şahdəniz-2” yatağından 
hasil edilən təbii qazı Türkiyə marşrutu 
ilə daşıyaraq TAP bağlantısı ilə Avro-
paya çatdırır, beləliklə, enerji təchizatı 
təhlükəsizliyinə və iki ölkənin enerji 
sahəsində brendləşmə prosesinə mü-
hüm töhfə verir.

“Xalq qəzeti”

Bu gün enerji təhlükəsizliyi bütün ölkələrin milli təhlükəsizlik məsələsidir. Enerjinin 
şaxələndirilməsi də istehlakçı və istehsalçı ölkələr üçün vacibdir. Beləliklə, zənnimcə, biz misil-
siz əməkdaşlıq formatına nail olmuşuq. Düzgün hesablanmış maraqlar balansı var ki, burada 
istehsalçı olan Azərbaycanın maraqları tranzit və istehlakçı ölkələrin maraqları ilə üst-üstə dü-
şür. Məhz bunun nəticəsində bəzilərinin o qədər də real hesab etmədikləri bir layihənin həyata 
keçirilməsi mümkün olmuşdur.

İlham ƏLİYEV
Azərbaycan Respublikasının Prezidenti

Son 18 ildə “Əsrin müqaviləsi” sayəsində ölkəmizin  imkanları 
ardıcıl şəkildə genişlənib. Qaz ehtiyatları 1 trilyon kubmetrdən 
çox olan “Şahdəniz” qaz kontraktı üzrə saziş bağlanılıb. Xəzər 
dənizini Qara dənizlə birləşdirən yeni bir ixrac marşrutu – Bakı-
Supsa neft kəməri tikilib. Bakı-Tbilisi-Ərzurum qaz kəmərinin inşası 
Azərbaycanı dünyada, həm də qaz ölkəsi kimi tanıdıb. Bütün bun-
larla bərabər, 2007-ci il iyulun 3-də Xəzərin Azərbaycan sektorun-
dakı “Şahdəniz” yatağından hasil edilən təbii yanacaq Bakı-Tbilisi-
Ərzurum qaz boru kəməri ilə Türkiyənin qaz kəmərləri sisteminə 
daxil olub. 2011-ci ildə isə Avropa İttifaqı ilə Azərbaycan arasında 
Xəzərdən Avropaya birbaşa qaz nəql edən marşrutların yaradılma-
sını dəstəkləyən strateji enerji əməkdaşlığına dair memorandum 
imzalanıb və bununla da Cənub Qaz Dəhlizi layihəsinin reallaşdırıl-
ması istiqamətində tarixi addım atılıb.

Heydər Əliyev SSRİ-nin saxlanılmasına 
qətiyyətlə etiraz etmişdi

Nə üçün bu faktlar məhz 
Naxçıvanda qeydə alınırdı? 
Bu sualın cavabını Prezident 
Kitabxanasının elektron resurs-
larından seçdiyimiz məlumatda 
tapırıq:

“Ümummilli lider 1990-cı il 
iyulun 20-də Bakıya gəldi. İki 
gün sonra –iyulun 22-də isə 
doğma Naxçıvana qayıtdı, bu 
qədim diyardan Azərbaycanın 
qurtuluş mübarizəsinə rəhbərlik 
etdi. Ümummilli lider 1990-1993-
cü illərdə blokada şəraitində 
olan Naxçıvan Muxtar Respub-
likasının erməni təcavüzündən 
xilası və böhranlı vəziyyətdən 
çıxarılması üçün ardıcıl tədbirlər 
gördü. 

Dahi şəxsiyyətin Naxçı-
vandan başladığı müstəqillik 
yolu Azərbaycanın qurtuluş 
mübarizəsinə çevrildi. Üçrəngli 
bayrağımız ilk dəfə olaraq 1990-
cı il noyabrın 17-də ulu öndərin 
sədrliyi ilə keçirilən Naxçıvan 
parlamentində qaldırıldı, Nax-
çıvan Muxtar Respublikasının 
adından “sovet sosialist” sözləri çıxa-
rıldı, SSRİ-nin qorunub saxlanması ilə 
bağlı keçirilən referendumda Naxçıvan 
Muxtar Respublikası iştirak etmədi, 
Azərbaycanda ilk Milli Ordu quruculu-
ğuna Naxçıvandan başlandı, bir sözlə, 
müstəqil dövlətçilik yolunda mühüm və 
əhəmiyyətli addımlar atıldı”.

Bu yazıda həmin faktlardan biri 
– SSRİ-nin qorunub saxlanması ilə 
bağlı referendumun Naxçıvanda 
keçirilməməsi barədə söz açmaq 
istəyirik. Bu zaman bir məsələni xüsusilə 
qeyd etmək zərurəti var. Belə ki, 
Azərbaycan Respublikası Ali Sovetinin 
Sovet Sosialist Respublikaları İttifaqının 
saxlanması məsələsi üzrə SSRİ referen-
dumunun Azərbaycan Respublikasında 
keçirilməsinin təşkili haqqında qərarının 
gecikdirilərək, xalqı çaşdırmaq məqsədi 
ilə verilməsi başadüşülən idi. 

“Müəyyən edilsin ki, “Ümumxalq 
səsverməsi (SSRİ referendumu) 
haqqında” SSRİ Qanununun 17-ci 
və 18-ci maddələrinə uyğun olaraq 
Azərbaycan Respublikasında 1991-
ci il martın 17-də keçiriləcək SSRİ 
referendumunun mərkəzi respub-
lika komissiyasının səlahiyyətini 
Azərbaycan Respublikası xalq 
 deputatları seçkiləri üzrə Mərkəzi 

Seçki Komissiyası həyata keçirir…
Azərbaycan Respublikası Ali 

 Sovetinin sədri
Elmira QAFAROVA. Bakı şəhəri,  

7 mart 1991-ci il”. 
Yəni bu qərarın referenduma cəmi 

7 gün qalmış verilməsi ölkə əhalisinin 
məsələnin əsas mahiyyətinə vara 
bilmək üçün müzakirələr aparmasını 
əngəlləmək məqsədini daşıyırdı. Ancaq 
unudurdular ki, ölkədə istənilən siyasi 
məsələnin mahiyyətini böyük ustalıq və 
peşəkarlıqla qiymətləndirməyi bacaran 
müdrik şəxs var. O, böyük siyasi və 
idarəetmə təcrübəsi olan Heydər Əliyev 
idi. 

Ulu öndər Azərbaycan Respublika-
sı Ali Sovetinin 7 mart 1991-ci il tarixli 
sessiyasındakı çıxışında bu referen-
dum oyununun bütün mahiyyətlərini 
açıb göstərmişdi. Böyük liderin həmin 
çıxışını “Səs” qəzetinin Prezident 
kitabxanasının elekton resursunda qo-
runan 15 mart 1991-ci il tarixli sayında 
oxuyuruq: “Ölkənin rəhbərliyi yetmiş il 
mövcud olan İttifaqın yararsız olduğu-
nu bəyan edərək, respublikaları yeni 
İttifaq yaratmağa dəvət edir. Qorbaçov 
bir neçə çıxışında hətta belə demişdir 
ki, guya, ölkədə indiyə qədər həqiqi 
İttifaq olmayıb, respublikalar heç də 
İttifaqda yaşamayıb, əsl İttifaq bundan 

sonra  yaranacaqdır. Həqiqət isə ondan 
ibarətdir ki, yeni İttifaq müqaviləsinin 
layihəsi əvvəlkindən də yararsızdır”.

Həmin çıxışda xatırladılırdı ki, 
bəziləri respublikamızın müstəqil, İttifaq-
dan ayrı yaşamağa imkanı olmadığını 
sübut etməyə çalışırlar. İttifaqda olan 
respublikaların bir-biri ilə sıx iqtisa-
di, texniki əlaqələrlə bağlı olduğuna 
görə onların İttifaqdan ayrı yaşaması 
mümkün olmadığı fikri də ölkədə geniş 
yayılmışdır: “Bu təbliğatlar əsassızdır. 
Əvvəla, Azərbaycan tam müstəqil dövlət 
kimi fəaliyyət göstərmək üçün bütün 
imkanlara malikdir. İkincisi, dünyanın 
hər bir dövləti digər dövlətlərlə istədikləri 
sahələrdə qarşılıqlı iqtisadi, ticarət, tex-
niki əlaqələr yaradır, ümumdünya inteq-
rasiya prosesində iştirak edir və bunların 
heç biri bu dövlətləri müstəqillikdən 
məhrum etmir. Ona görə də İttifaqda 
olan respublikaların iqtisadi əlaqələri 
onların müstəqilliyə nail olmasına mane 
ola bilməz. Fikrimcə, əgər Azərbaycan 
tam müstəqil dövlət olarsa, bu, müstəqil 
Azərbaycanın gələcək inkişafı üçün 
daha səmərəli olar”.

Heydər Əliyev SSRİ-nin qorunub 
saxlanılması üçün canfəşanlıq edənlərə 
xatırladırdı ki, 1990-cı il yanvarın 20-də 
İttifaq dövləti tərəfindən Azərbaycan 
xalqına qarşı hərbi təcavüz edilmişdir. 
Heç bir əsas olmadan, xəbər vermədən, 
dövlət qanunlarını kobudcasına poza-
raq, Bakı şəhərinə müasir silahlı sovet 
ordusunun qoşun hissələri yeridilmiş, 
onlar vəhşilik, qəddarlıq etmiş, nəticədə 
nahaq qan tökülmüş, yüzlərlə adam 
həlak olmuş, xəsarət almış, itkin düş-
müşdür: “Təəssüf ki, bu təcavüz indiyə 

qədər davam edir. Bir ildən ar-
tıqdır ki, Azərbaycanın paytaxtı 
fövqəladə vəziyyət şəraitində 
yaşayır. Bizim sessiyamız da 
bu şəraitdə keçirilir. Bir ildən 
artıqdır ki, Azərbaycan xalqı 
şəhidlərə matəm saxlayır. 
Respublikanın şəhərlərində, 
qəsəbələrində, kəndlərində 
şəhidlərin xatirəsinə abidələr 
ucaldılır. Fəqət qatillər indiyə 
qədər aşkar olunmayıb. Buna 
heç vəchlə bəraət qazan-
dırmaq olmaz. Bu məsələ 
müzakirə olunmalıdır. 20 Yan-
var faciəsinə Ali Sovetin ses-
siyası siyasi qiymət verməlidir, 
onun günahkarlarını müəyyən 
etməlidir”. 

Ulu öndər təkcə parla-
ment rəhbərliyindən deyil, 
eləcə də, bütün deputatlardan 
tələb edirdi ki, xalqa hər şey 
düzgün çatdırılsın. Sosial 
ədalət bərqərar olunsun: 
“Biz bu yola düşməsək, bunu 
gələcək nəsillər edəcək. Və 
onlar, tarix bizi bağışlama-
yacaq. İndi hər bir namuslu, 
qeyrətli azərbaycanlı gərək öz 

şəxsi mənafelərini, imtiyazlarını unut-
sun, xalqın aqibəti, bu günü və azad 
gələcəyi haqqında düşünsün. Xalqın 
müqəddəratı hər şeydən üstün olma-
lıdır. Azərbaycan xalqı birləşməli, öz 
müqəddəs doğma torpağını göz bəbəyi 
kimi qorumalıdır. Azərbaycan Respub-
likası iqtisadi və siyasi müstəqillik yolu 
ilə getməli, tam istiqlaliyyət uğrunda 
mübarizə aparmalıdır. Xalq deputatla-
rını, bütün Azərbaycan xalqını bu yola 
dəvət edirəm və əmin edirəm ki, mən bu 
yoldan dönməyəcəyəm “. 

Ulu öndər dedi və yolundan 
dönmədi. Yəni Naxçıvanda həmin refe-
rendum keçirilmədi. 

Ekspertlər yazırlar ki, Azərbaycan 
xalqının tarixində xalqın iradəsini əks 
etdirməyən faktlar az olmayıb. Onlardan 
biri də 1920-ci ilin 28 aprel tarixidir. O 
zaman Azərbaycan xalqı, guya, öz istəyi 
ilə SSRİ-yə daxil olmaq qərarı vermişdi. 
1991-ci ilin 17 martı da utandırıcıdır, 
çünki həmin gün keçirilən referendumun 
nəticəsinə görə, guya, xalq SSRİ-nin 
tərkibində köləliyi davam etdirməyə 
razılıq verirdi. Əslində, həmin referen-
dumun nəticələri saxtalaşdırılmışdı və 
çox təəssüf ki, sonradan da bu qanun-
suzluğu edənlərə qarşı heç bir tədbir 
görülmədi.

İttifaq MİRZƏBƏYLİ,  
“Xalq qəzeti”

Mən yeni İttifaqa daxil olmağın və bunun 
üçün referendum keçirməyin heç bir şərt qoy-
madan əleyhinəyəm. Bu bütün seçicilərimin, 
deputatı olduğum Naxçıvan Muxtar Res-
publikası Ali Məclisi deputatlarının yekdil 
fikridir. Azərbaycanın tam istiqlaliyyət, 
azadlıq, iqtisadi və siyasi müstəqillik yolu ilə 
getməsinin tərəfdarıyam. Azərbaycan xalqı 
artıq bu yola çıxmışdır.

Ulu öndər Heydər Əliyevin  
Azərbaycan Respublikası Ali Sovetinin  

sessiyasındakı çxışından 
7 mart 1991-ci il

Ötən əsrin son onilliyində ölkəmizdə baş vermiş – qürur və ifti-
xar mənbəyimizə çevrilən hadisələrin bir neçəsi Naxçıvanla bağlıdır. 
Azərbaycan Xalq Cümhuriyyətinin üçrəngli bayrağı ilk dəfə muxtar 
respublikanın Ali Məclisində qaldırılmış, “sovet sosialist” sözləri 
SSRİ məkanında və “SSRİ-nin sağlığında” ilk dəfə bu qurumun adın-
dan çıxarılmış, eləcə də, ölkənin o zamankı rəhəbərlərinin SSRİ-nin 
saxlanılması üçün keçirdiyi referendumda Naxçvan Muxtar Respubli-
kası iştirak etməmişdir.

